25MOC-45
Geroa Bai talde parlamentarioko foru parlamentari Mikel Asiain Torres jaunak, Legebiltzarreko Erregelamenduan xedatutakoaren babesean, honako mozio hau aurkezten du, Legebiltzarreko Osoko Bilkuran eztabaidatu eta bozkatzeko.
Lurralde Kohesiorako Batzordeak eginen du horren jarraipena.
Zioen azalpena
Aurreko astean, Nafarroako Parlamentuaren ordezkariak bisitan joan ziren Bardeako tiro-poligonora, ezagutzeko "instalazioak, bertan egiten diren praktika eta ariketa militarrak, bai eta inguruko naturagunean izan daitezkeen ingurumen-kalteak ere”.
Tiro-poligonoa 1951tik dago martxan, eta jakina denez, 19 udal, bi haran eta monasterio bat ukitzen ditu.
Kontratua 2008an eguneratu zen azkenekoz. Beste 20 urterako luzatu zen –horietako 10, ziur, eta beste 10, berriz, luzagarriak–, 210 milioi euroko prezioan (7 milioi lehenbiziko hamar urteetan, eta 14, berriz, hurrengo hamar urteetan). Batzarrak 2008ko abenduaren 17ko bileran onartu zuen, eta Azkoienek bakarrik eman zuen aurkako botoa.
Lur hori Natura-parke deklaratu zen 1999an, eta Biosfera-erreserba 2000n.
Defentsa Ministerioak, berriz, Defentsarako Interesgune deklaratu zuen 2000ko abenduan.
1968tik, 32 aire-istripu gertatu dira, zeinen ondorioz 21 militar hil baitira.
Asko izan dira, bestalde, herritarrek azken urteetan egindako protestak –nabarmenena, urtero ekaineko lehenbiziko asteburuan egiten den martxa–. Nafarroako zenbait erakundek ere behin baino gehiagotan eskatu dute tiro-poligonoa eraistea –Tuterako Udalaren Osoko Bilkurak jada 1979an eskatu zuen, eta Nafarroako Parlamentuak berak ere tiro-poligonoaren aurkako lehenbiziko mozio bat onetsi zuen 1980an–. Geroago, Nafarroako Gobernuko lehendakari Gabriel Urralburuk gauza bera eskatu zion Defentsako ministro Narcís Serrari, eta hark ezetza eman zion kontratua deuseztatzeari.
Nafarroako Parlamentuaren Osoko Bilkurak 2008ko martxoaren 13an berretsi zuen eskaera, kontratua ez berritzearen eta tiro-poligonoa eraistearen aldeko botoa eman baitzuen.
Hori dela-eta, honako erabaki proposamen hau aurkezten dugu:
1. Nafarroako Parlamentuak Estatuko Gobernua premiatzen du ez dezan luza Bardeako Batzarrarekiko kontratua, Bardeako tiro-poligonoa erabiltzeari buruzkoa.
2. Nafarroako Parlamentuak Bardeako Batzarra premiatzen du ez dezan luza Estatuko Gobernuarekiko kontratua, Bardeako tiro-poligonoa erabiltzeari buruzkoa.
3. Nafarroako Parlamentuak Nafarroako Gobernua premiatzen du Nafarroako Errege Bardearen garapen sozioekonomikoari buruzko azterlan bat egin dezan, tiro-poligonoaren entitate partzuerrek une honetan dauzkaten diru-sarrerendako alternatiba bat eskaintzeko xedez.

